MALTA

KAMRA TAD-DEPUTATI

KUMITAT PERMANENTI DWAR IL-KONTIJIET PUBBLIĊI

(Rapport Uffiċjali u Rivedut)

IL-ĦDAX-IL PARLAMENT

Laqgħa Nru. 31

It-Tnejn, 31 ta’ Jannar, 2011

Stampat fl-Uffiċċju ta' l-Iskrivan

Kamra tad-Deputati

Malta

Prezz €2.50

IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 31

It-Tnejn, 31 ta’ Jannar, 2011

Il-Kumitat iltaqa' fil-Palazz, il-Belt Valletta, fis-7:03 p.m.

MINUTI

Il-Minuti ta’ Laqgħa Nru. 30 li saret fil-11 ta’ Jannar, 2011, flimkien mat-traskrizzjoni tal-laqgħa, ġew approvati.
THE CHAIRMAN (Onor. Charles Mangion):  Illum fuq l-aġenda għandna l-ittra tal-Onor. Bartolo datata 11 ta’ Jannar mibgħuta lili bħala l-President tal-Kumitat flimkien ma’ żewġ mozzjonijiet, waħda mressqa mill-Ministru Austin Gatt u l-oħra mressqa mill-Onor. Evarist Bartolo.  

Nibda billi nitlob lill-Awditur Ġenerali u lil xi uffiċjali tiegħu sabiex jersqu fuq il-mejda magħna.  

Is-Sur Anthony C. Mifsud, Awditur Ġenerali; is-Sur Charles Deguara, Deputat Awditur Ġenerali; is-Sur Mantoine D’Ambrogio Araci, Manager Special Audits and Investigations, Uffiċċju Nazzjonali tal-Verifika; u s-Sur John Burlò, Senior Official, Uffiċċju Nazzjonali tal-Verifika, u Prof. Ian Refalo, konsulent tal-Awditur Ġenerali, ħadu posthom madwar il-Mejda.

THE CHAIRMAN:  Tajjeb li nibdew billi nistabbilixxu ftit il-proċedura ta’ kif se nimxu.  Se nibdew nieħdu l-items waħda waħda, ikun hemm l-osservazzjonijiet tal-Membri imbagħad jittieħed il-vot fuq kull mozzjoni.  Dan skont ruling li kien ta l-iSpeaker dwar proċedura li jrid isegwi dan il-Kumitat.  

Nibda l-ewwel bl-ittra tal-Onor. Bartolo.  

ITTRA DATATA 11 TA’ JANNAR 2011 MIBGĦUTA LILL-PRESIDENT TAL-KUMITAT MILL-ONOR. EVARIST BARTOLO
THE CHAIRMAN:  Rimarki?  L-Onor. Austin Gatt.

ONOR. AUSTIN GATT (Ministru għall-Infrastruttura, Trasport u Komunikazzjoni):  Ma nafx jekk l-Onor. Bartolo bħala dak li kiteb l-ittra jixtieqx iżid xi ħaġa.  

ONOR. EVARIST BARTOLO:  F’dan l-istadju le.

ONOR. AUSTIN GATT:  Mela jien se nagħti l-kummenti tan-naħa tal-gvern, imbagħad ovvjament, Sur President, ngħaddilek kopja tal-ittra li se naqra.  L-ittra tgħid hekk:

“ld-Deputati fuq in-naħa tal-Gvern membri tal-Kumitat Permanenti dwar il-Kontijiet Pubblici jirriferu għall-ittra datata 11 ta' Jannar, 2011, iffirmata mill-Onor. Evarist Bartolo.

L-ittra msemmija fiha biss serje ta' allużjonijiet irriżorji u spekulattivi, malizzjożament marbuta flimkien u ppreżentati bħala fatti meta, kif se nuru, il-verità hi ħafna, ħafna differenti mill-finzjoni kkreata biex tipprova tixxokkja waqt li fil-fatt tasal biss biex iddaħħaq.  Se nsemmi ftit eżempji:”

THE CHAIRMAN:  Onor. Gatt, ippermettili nwaqqfek ftit.  Nindirizza lill-persuna li qed tqassam kopja ta’ din l-ittra lill-membri tal-media u ngħidilha sabiex tieqaf milli tqassam il-kopji qabel mal-Membri tal-Kumitat ikollhom kopja huma stess.

L-Onor. Gatt.

ONOR. AUSTIN GATT:  L-ittra tkompli hekk:

“1. Fl-ittra l-Onor. Bartolo jgħid testwalment:

"ll-kumpanija MAN ... ilha mill-1926 b'liċenzja mill-MES (Mitsui Engineering & Shipbuilding Co. Ltd) sid il-BWSC b'liċenzja biex tibni makni li jintużaw f'ħafna mill-power stations li BWSC tibni madwar id-dinja”.

Fil-fatt mhu hekk xejn u l-Onor. Bartolo jidher li ħa l-libertà letterarja li jorbot flimkien żewġ fatti totalment separati li huma:

i) fil-website ta’ BWSC (li qed nannettu) jingħad:

"Since 1926, MES has been one of the senior licensees and product producers of MAN B&W 2 stroke engines for the marine market".

Hu evidenti li l-Onor Bartolo ħassu komdu jwaqqa' l-kliem "for the marine market";

ii) BWSC - li ma timmanifatturax makni għall-power stations imma tuża makni prodotti minn ħaddiehor - veru li gieli wżat makni tal-MAN anke għall-power stations - u mhux biss “for the marine market'' - imma daqstant veru li wżat makni ta' ħaddieħor ukoll;

Fuq kollox, l-Onor. Bartolo għoġbu wkoll iħalli barra l-aktar fatt importanti f'dan ir-rigward u cioè li f'Malta BWSC mhix se tuża l-makni ta’ MAN imma tal-kumpanija Wärtsilä li hi kompetitriċi ta’ MAN.  Konvenjentement, l-Onor Bartolo dan jinsiħ!

2. l-Onor. Bartolo jgħid ukoll:

"MES gawdiet li BWSC rebħet il-kuntratt u kienet se tgawdi wkoll kieku l-kuntratt rebħitu l-kumpanija MAN li ġiet it-tieni ....". 

Din hi asserzjoni gratwita li m’hemmx fatt wieħed li jwassal għaliha. Biex MES – sid BWSC - "tgawdi" li kieku l-kuntratt intrebaħ minn MAN trid tipprova jew li MES għandha xi interess finanzjarju f’MAN jew li kienet se tkun sub-contractor ta’ MAN, direttament jew indirettament tramite BWSC. Ebda fatt ma jindika dan l-arranġament. Din in-naħa m'għandha ebda dubju li l-Onor. Bartolo dan jafu, imma xorta deherlu li jipprova jħawwad il-borom billi jikkrea l-illużjoni ta' kompliċità billi jinverti l-proċess loġiku.

3. l-Onor. Bartolo jallega wkoll illi:

"SMBC (Sumitomo Mitsui Banking Corporation) hija wkoll tal-kumpanija MES, sid BWSC”.

Wara li l-Onor. Bartolo f'laqgħat preċedenti ta' dan il-Kumitat ftaħar kemm ġab informazzjoni mill-internet, ma nistgħux ngħidu li din l-asserzjoni hi żball imma bilfors trid tkun deskritta bħala perverżjoni apposta tal-verità li tinsab fl-internet.
Qegħdin nippubblikaw estratt mill-internet - preċiżament parti mill-website ta’ Sumitomo Bank - minn fejn jirriżulta li l-asserzjoni tal-Onor. Bartolo hi invenzjoni totali peress illi:

· Il-Bank m'huwiex kumpanija privata imma kumpanija pubblika traded fuq l-istock exchange ta' Tokyo;

· mhux biss il-bank mhux ta’ MES imma saħansitra għandu 103,363 azzjonist differenti; u

· MES lanqas tidher fil-lista tal-għaxar kumpaniji li għandhom l-aktar ishma fil-bank.

L-Onor. Bartolo semma lil Sumitomo Bank fil-kontest li skont hu:

"Ftit qabel ma beda l-proċess tal-għażla …. l-Enemalta u l-Gvern iffirmaw ftehim mal-kumpanija Sumitomo ... għal self ta' €210 miljun".

La m’hemm ebda konnessjoni bejn Sumitomo Bank u MES wieħed seta' faċilment jinjora din l-asserzjoni gratwita imma billi hu evidenti li malizzjożament l-Onor. Bartolo qed jipprova jibni trama ta' kospirazzjoni fejn din ma teżistix, tajjeb li jingħad li anke hawn il-verità ġġebbdet bħal-lastiku għaliex il-fatti huma:

· mhux veru li s-self sar "ftit qabel" kif jgħid l-Onor. Bartolo, imma fil-fatt is-self sar sentejn u xahrejn qabel ma ħarġet  it-tender tal-power station; u

· hu malizzjuż li timplika li s-self sar minn Sumitomo meta l-verità hi li Enemalta ssellfet €185 miljun mid-DEPFA Bank tal-lrlanda u €25 miljun biss mis-Sumitomo!

Nistagħġbu wkoll kif l-Onor. Bartolo semma biss is-self li sar fl-2005 u li kien ta’ €25 miljun biss għaliex din kienet effettivament it-tielet darba li Enemalta ħadet self minn  Sumitomo, l-aħħar "syndicated loan" ta' €130 miljun fejn il-lead bank kien Sumitomo u ċ-Chairman ta’ Enemalta kien is-Sur Bonello Cole (appuntat mill-Gvern Laburista), il-Financial Controller ta’ Enemalta kien is-Sur Tarcisio Mifsud (ċertament viċin sew il-Partit Laburista) u ċ-Chairman tal-Mid-Med Bank kien is-Sur Alfred Mifsud (appuntat mill-Gvern Laburista u kandidat mal-Partit Laburista) li pparteċipaw f’dan is-self minn Sumitomo u li qegħdin nannettu estratti mill-gazzetti lokali li bir-ritratt b’kollox juri l-parteċipazzjoni ta’ dawn it-tliet persuni li huma viċin sew tal-Partit Laburista. 

Nistgħu nibqgħu sejrin hekk għall-paragrafi l-oħra kollha tal-ittra tal-Onor. Bartolo iżda wieħed ieħor biss hu biżżejjed biex jindika biċ-ċar ir-redikolaġni tal-asserzjonijiet li hemm fl-ittra.

L-Onor. Bartolo jpinġi bħala kospirazzjoni l-fatt li d-ditta internazzjonali tal-awdituri KPMG hi l-awditur ta’ MES, sid BWSC, u tas-sussidjarja tagħha BWSC, u KPMG f’Malta tqabbdet mill-Gvern Malti biex tagħmel ir-reviżjoni tat-tariffi tal-elettriku u l-ilma!

Apparti l-fatt li hi biss immaġinazzjoni verament fertili li twasslek li f'dan hemm xi kospirazzjoni, li l-Onor. Bartolo għoġbu konvenjentement "jinsa" hu li l-ewwel inkarigu lil KPMG Malta kien ingħata fl-1998, dritt wara li l-Partit Laburista tilef l-elezzjoni, inkarigu li kien ingħata biex jiġu riveduti t-tariffi diżastrużi li kien daħħal il-Gvern Laburista (fejn l-Onor. Bartolo kien Ministru) meta ż-żejt kien biss 12-il dollaru l-barmil! Kif jista' jkun hemm il-konnessjoni fantastika mill-Onor. Bartolo meta dan seħħ disa' snin sħaħ qabel ma biss ħareg it-tender, boggles the mind.  

Nistgħu nibqgħu sejrin hekk għat-tliet punti l-oħra li semma l-Onor. Bartolo imma jidhrilna illi biżżejjed ngħidu li:

· Bħall-punti li digà semmejna, anke dawn l-aħħar tliet punti huma lkoll nofs veritajiet jew addirittura invenzjonijiet totali marbuta flimkien każwalment biex jippruvaw jagħtu l-ħjiel ta' kospirazzjoni u li meta teżaminhom issib li m’hemmx fatt wieħed illi jsostnihom;

· uħud minnhom diġà ppronunzja ruħu fuqhom l-Awditur Ġenerali u sab li l-allegazzjoni li għamel l-Onor. Bartolo huma infondati u xi ftit oħra huma kjarament barra t-terms of reference ta' dan il-Kumitat.

Huwa evidenti li l-Onor. Bartolo ma jridx jirrikonċilja ruħu mal-fatt sempliċissimu li l-Awditur ikkonkluda illi ma sab ebda korruzzjoni fil-process tat-tender u li l-allegazzjonijiet KOLLHA li għamel il-Partit Laburista ma ġewx ipprovati. Dawn is-sempliċi fatti mhux se jitbiddlu, jinbnew kemm jinbnew conspiracy theories u m'għandniex dubji li għal dawn l-istejjer fantastiċi l-Onor. Bartolo hu second to none biex jibnihom. L-isfortuna - għall-Partit Laburista - hi li dawn jibqgħu teoriji mentri l-fatti jibqgħu dawk li kkonkluda l-Awditur Generali.
Għalhekk ladarba l-fatti kollha ġew investigati u m’hemm ebda fatt ġdid m’hemmx lok għal investigazzjoni ġdida.”.

THE CHAIRMAN:  L-Onor. Evarist Bartolo.

ONOR. EVARIST BARTOLO:  Filwaqt li nirringrazzja lill-Onor. Gatt għall-attribwiti sbieħ fl-ittra li kiteb - għallinqas ġegħeltu jidħaq ftit u naħseb li fil-pożizzjoni tiegħu għandu bżonn jidħaq ftit – fejn imbagħad qed jgħid li m’hemmx bżonn li jinvestiga, għax bi ftit sentenzi ħaseb li jista’ jħassar dawn il-fatti li huma ppruvati u dokumentati ...  L-ewwel nett nerġa’ nikkoreġi lill-Ministru Gatt li hu suppost li qed jitkellem fuq il-bank “Sumimoto” u mhux “Sumitomo”.  Il-bank jismu “Sumimoto”.  Minbarra li ħa żball fl-isem ...

ONOR. AUSTIN GATT:  L-isem tal-bank huwa “Sumitomo”.  Dak huwa l-uniku bank li għandu konnessjoni ma’ Enemalta.  Għandi l-kuntratt hawnhekk; jekk trid nista’ nurihulek, m’għandix problemi.

ONOR. TONIO FENECH (Ministru tal-Finanzi, l-Ekonomija u Investiment):  Jiġifieri qed tirriferi għall-bank żbaljat.

ONOR. EVARIST BARTOLO:  Le, mhux il-bank żbaljat.  L-SMBC hija kumpanija tal-MES ...

ONOR. AUSTIN GATT:  F’idejja għandi l-kuntratt ta’ self ta’ Enemalta.

ONOR. EVARIST BARTOLO:  Iċċekkjaw ftit għax ħadtu żball.   

ONOR. AUSTIN GATT:   Hemm żball fil-kuntratt ta’ self?!   U mhux hekk!  (Interruzzjonijiet)  Waħda aħjar mill-oħra!

THE CHAIRMAN:  Jekk fuq il-kuntratt ikun hemm żball fl-isem tal-bank, is-self jista’ jkun li ma jitħallasx lura.

ONOR. EVARIST BARTOLO:  Mr Chairman, jien qed ngħid li ladarba huwa sabha tant faċli li jgħid li dawn l-affarijiet huma kollha frott tal-immaġinazzjoni fertili tiegħi, ikun sempliċi ħafna li nħallu lill-Uffiċċju tal-Awditur Ġenerali jinvestiga dak li qed ngħid fl-ittra tiegħi.  Fost affarijiet oħra, l-Onor. Gatt ipprova jgħid li MAN jibnu l-makni għall-marine market però aħna nafu li f’ħafna gżejjer tad-daqs tagħna – dan huwa argument li ntuża wkoll mill-gvern –  il-power stations jieħdu makni tad-diesel li s-soltu jitwaħħlu fuq il-vapuri, minħabba d-daqs tal-power stations kif ikunu.  Jiġifieri li tgħid li MAN qishom jibnu makni diesel għall-vapuri u mhux għall-power stations  assolutament mhijiex korretta.  Imbagħad qed jgħid li jien qisni ħbejt li l-kuntratt tal-makni ngħata lil Wärtsilä.  Xi ħbejt?!  Anzi jien għedt li għandna ninvestigaw kif il-gvern m’għandux id-diċenza li Wärtsilä, li hija magħrufa bħala kumpanija mdaħħla fil-korruzzjoni, fi frodi u f’ħasil ta’ flus ...  Jien għadni sal-lum, xahar wara xahar, nitlob lill-Ministru tal-Finanzi jgħid jekk għallinqas ħax parir legali dwar jekk nistgħux infittxu lil BWSC li meta ġiet biex timla l-karti biex tieħu l-kuntratt, iddikjaratx li fost is-sub-contractors tagħha hux se jkun hemm kumpaniji bħal Wärtsilä u oħrajn li huma involuti mhux biss f’bad business ethics imma anke f’korruzzjoni u f’taħwid, u l-Ministru għadu sal-lum ma sabx il-ħin biex iweġibni, jiġifieri żgur li ma kelli l-ebda interess li ma nsemmix lil Wärtsilä.  Wärtsilä ġew hawnhekk qabel ma beda l-proċess għax Mizzi kien diġà f’kuntatt magħhom, imbagħad ftiehmu, BWSC u Wärtsilä, li jħallu l-affarijiet f’idejn BWSC, u Wärtsilä ma reġgħux bagħtu lil Bent Iverson li kien jiġi d-Danish Village, l-Għadira, biex jiltaqa’ man-nies tal-Enemalta u biex jiltaqa’ ma’ Joseph Mizzi.   Jien żgur li m’għandi ebda interess li ma nsemmix lil Wärtsilä, u jekk jaħseb li dan ukoll huwa frott tal-immaġinazzjoni fertili tiegħi, jara l-emails li aħna ressaqna – ma naħsibx li se jgħid li dawk l-emails ivvintajthom jien – li juru li Bent Iverson ġie Malta kmieni.  (Interruzzjonijiet) Ma tistagħġibx?  Mela ċċekkja ftit jekk ivvintajthomx jien jew le.  Joseph Mizzi kienet tagħtu rasu, kiteb lil BWSC u qalilhom biex ma jħalluhx jiġi hawnhekk u jmur fil-miftuħ għand Enemalta għax kien se jdaħħalhom fit-trouble. 
Meta fis-sajf morna għand l-awditur ħadna d-dokumenti magħna u dawn id-dokumenti jien se nagħmilhom available  lil dan il-Kumitat u lill-istampa wkoll biex kulħadd jara jekk dawk l-affarijiet li għedna aħna humiex ivvintati jew le.  Dawk kollha huma affarijiet dokumentati.  Huwa interessanti li l-Onor. Gatt ma qarax l-ittra kollha għax tajjeb li you dismiss l-affarijiet bħala li huma kollha frott tal-immaġinazzjoni tiegħi.  Per eżempju, jien ivvintajt li s-Sur Tranter kien ukoll impjegat ta’ Żaren Vassallo u li l-Partit Nazzjonalista jiffinanzja ruħu anke minn kuntratturi li jieħdu kuntratti pubbliċi u jmorru jagħtu l-fondi lill-Partit Nazzjonalista!  Dawk kollha jien ivvintajthom!  Li jkun hemm avukati taħt l-istess saqaf li jirrappreżentaw lil BWSC, lil Enemalta u lil Joseph Mizzi mhijiex stramba?  Dik jien ivvintajtha!  Jien ivvintajt dak l-uffiċċju u poġġejthom jaħdmu kollha taħt l-istess saqaf!  Ikun aktar faċli li jgħid lill-awditur biex dawn l-affarijiet jinvestigahom milli sempliċement jipprova jirredikola l-affarijiet.  Ħalli mbagħad l-awditur jiġi u jgħid li minn dan kollu m’hemm xejn u kollox huwa vvintat.  Jekk hu, fil-bravura tiegħu, fi ftit minuti sab li dawn l-affarijiet huma kollha invenzjonijiet allura minn xiex qed tibża’ n-naħa tal-gvern?  Id-dokumentazzjoni li għaddejt lill-awditur fis-sajf li għadda fejn kull punt li hawn hawnhekk huwa dokumentat ...  Minn xiex qed tibża’ n-naħa tal-gvern li tgħid lill-awditur jinvestiga l-affarijiet li dwarhom ħadtlu pakkett sħiħ dokumentat – nerġa’ ngħid li kull ħaġa hija dokumentata u assolutament m’hemm xejn ivvintat -  imbagħad nisimgħu x’għandu xi jgħid l-awditur fuq hekk?  

THE CHAIRMAN:  Onor. Bartolo, jekk fhimt sew, inti qed tgħid li d-dokumenti li hawn l-ittra dwarhom kienu għand l-Awditur Ġenerali.

ONOR. EVARIST BARTOLO:  Iva, is-sajf li għadda jien u l-Kap tal-Oppożizzjoni ħadna file fejn kull ħaġa li qed tingħad hawnhekk iddokumentajniha.

THE CHAIRMAN:  Nistgħu nisimgħu l-opinjoni tal-awditur?

ONOR. AUSTIN GATT:  Mr Chairman, jiddispjaċini imma ma nistgħux.  Quddiemna għanda mozzjoni għad-diskussjoni u jrid jittieħed vot. 

THE CHAIRMAN:  Le, stenna ftit.  Quddiemna għandna lill-Awditur Ġenerali u l-Onor. Bartolo qed jgħid li tah dokumentazzjoni.

ONOR. AUSTIN GATT:  Dawk kellhom jinġiebu hawnhekk.  Konna ftehemna li l-Awditur Ġenerali kellu jġibilna dawn id-dokumenti li ġew ippreżentati s-sajf li għadda – kif qal l-Onor. Evarist Bartolo – wara li għalqet l-investigazzjoni tal-awditur.   Huma ħadulu pakkett dokumenti u l-awditur kien ikkonferma però qal li peress li kienu marru għandu wara, huma ma daħlux fihom u konna ftehemna li eventwalment dawn ikunu available għall-Kumitat, jiġifieri ma kellux iġibhom din id-darba.  Ma nistgħux nikkummentaw fuq affarijiet li saru wara għax inkella jew għandna mozzjoni u se nivvotaw fuqha ...

THE CHAIRMAN:  Imma, bir-rispett kollu, l-awditur m’għandekx għalfejn tirrispondi għalih inti.  Jien qed nitlob lill-awditur jgħidilna jekk irċeviex dawn id-dokumenti u x’kienet ir-risposta tiegħu u nieqfu hemmhekk.

IS-SUR ANTHONY C. MIFSUD (Awditur Ġenerali):  Ir-rapport tagħna ngħalaq fil-31 ta’ Marzu 2010, u kif qal l-Onor. Bartolo, id-dokumenti ġew għandna fis-sajf.  

THE CHAIRMAN:  Tajjeb mela issa l-fatti ġew ikkonfermati mill-awditur.  

 L-Onor. Austin Gatt.

ONOR. AUSTIN GATT:  Mr Chairman, nixtieq inpoġġi fuq il-Mejda tal-Kamra press release li ħarġet mill-Enemalta fit-22 ta’ Lulju, 2005 fejn il-bank Sumitomo huwa msemmi sitt darbiet u darba minnhom qiegħed in capital letters.   Huwa inkredibbli kif issa nippruvaw ngħidu li l-bank jismu Sumimoto u allura jien nibda nissuspetta li peress li hemm xebħ bejn Sumimoto u Sumitomo,  issa qed inkomplu nħawdu veru l-affarijiet.  Kulħadd kien jaf li s-self sar mingħand Sumitomo u mhux mingħand Sumimoto.  Allura x’konnessjoni hemm bejn Sumimoto u MES meta Sumimoto qatt ma ġie Malta?

THE CHAIRMAN:  Mela quddiemna għandna l-ittra tal-Onor. Bartolo u l-kontro-risposta tal-Ministru Austin Gatt għan-nom tan-naħa tal-gvern u formalment se npoġġi għall-vot it-talba li saret mill-Onor. Bartolo.  

ONOR. EVARIST BARTOLO:  Jiġifieri qed nifhem li hawnhekk se nibnu fuq il-preċedent li diġà sar, li dan il-Kumitat b’sempliċi maġġoranza jwaqqaf lill-Awditur Ġenerali milli jinvestiga xi ħaġa, u dan meta konna niftaħru li aħna fil-Commonwealth u li għandna kumitat tal-kontijiet pubbliċi bħalma hemm f’pajjiżi oħra fejn iċ-Chairman huwa membru min-naħa tal-oppożizzjoni u li sempliċi talba tal-minoranza ta’ dan il-Kumitat kienet twassal sabiex l-Awditur Ġenerali jinvestiga xi ħaġa.  Jiġifieri issa b’dan il-pass li se nieħdu minn hawn u ftit ieħor dan il-Kumitat se nkunu qegħdin noqtluh kompletament għax kull darba li l-maġġoranza trid twaqqaf lill-awditur milli jinvestiga, tista’ tagħmel dan b’sempliċi vot.  Jiġifieri x-xogħol kollu li nbena minn meta twaqqaf dan il-Kumitat se nisfaxxawh fix-xejn.  Jien irrid nirreġistra x’pass tal-mistħija huwa dan għax s’issa s-saħħa għall-iskrutinju ta’ kumitat bħal dan kien li b’sempliċement firma ta’ tliet persuni fuq dan il-Kumitat tkun tista’ tibda investigazzjoni.  Issa wasalna biex il-maġġoranza, li hija n-naħa tal-gvern, twaqqaf lil dan il-Kumitat milli jagħmel skrutinju tal-finanzi pubbliċi u tal-amministrazzjoni pubblika.  Din hija xi ħaġa disgraceful, tal-mistħija u ma tistax issib kliem iebes biżżejjed biex tiddeskriviha.

THE CHAIRMAN:  L-Onor. Bartolo għandu raġun jagħmel din l-osservazzjoni għax anke l-istanding orders jgħidu li tliet membri ta’ dan il-Kumitat jistgħu jitolbu lill-Awditur Ġenerali sabiex jinvestiga.  Fil-bidu tad-diskussjoni dwar dan is-suġġett kien intalab u ngħata ruling mingħand l-iSpeaker, kemm dwar ix-xhieda, kemm dwar l-aġenda u anke dwar x’jinġieb quddiem il-Kumitat, u ingħad li dwar dan irid ikun hemm il-qbil tal-Kumitat.  Jiena nħoss li f’dawn iċ-ċirkostanzi għandi niġbed l-attenzjoni tal-iSpeaker dwar dan il-fatt ħalli almenu noħolqu forma ta’ preċedent - għax hawnhekk qegħdin kompletament f’unchartered waters – ta’ kif dan il-Kumitat se jimxi ‘l quddiem għax kull preċedent li jiġi stabbilit se jservi għall-futur.  Naħseb li fiċ-ċirkostanzi li għandna quddiemna fejn hemm dokumentazzjoni ġdida u hemm il-qbil ta’ tliet Membri tal-Kumitat li l-Awditur Ġenerali jinvestiga dawk il-fatti li ġew miġjuba ...  Meta nħares lejn iż-żewġ rulings li ngħataw fil-11 ta’ Ottubru 2010 u fit-8 ta’ Novembru 2010 is-Sedja ċertament tħoss li għandha titkellem mal-Uffiċċju tal-iSpeaker sabiex tingħata l-interpretazzjoni ta’ dawn il-fatti ħalli l-Kumitat, kemm fuq dan il-każ preżenti, kif ukoll fil-futur jagħraf kif jipproċedi.  Għalhekk se nitlob lill-Membri....

Il-Ministru Austin Gatt, on a point of order.

ONOR. AUSTIN GATT:  S’issa m’għandek l-ebda vot biex tiddetermina min hu favur u min hu kontra u kemm għandek Membri li jridu l-investigazzjoni.  

THE CHAIRMAN:  Fl-ittra li qrajt tgħid ċar u tond li m’hemmx lok għal investigazzjoni ġdida.  

ONOR. AUSTIN GATT:  Imma l-ewwel trid tieħu vot biex tara.

THE CHAIRMAN:  Imma hawnhekk hawn żewġ fatti.  

ONOR. AUSTIN GATT:  Mr Chairman, on a point of order ieħor.  Meta tfittex il-kliem “Sumimoto Mitsui Banking Corporation” fuq l-internet ma jagħtuk assolutament xejn u jgħidlek “do you mean “Sumitomo””?  L-unika Sumimoto li teżisti hija kumpanija fil-Vietnam li tagħmel quality trading u li ġiet imwaqqfa fl-1995.  Daqshekk għall-ġenwinità.

ONOR. EVARIST BARTOLO:  Point of order għax issa....

ONOR. AUSTIN GATT:  Għadni kemm għamilt search fuq l-internet issa.

ONOR. EVARIST BARTOLO:  U agħmel search fejn trid!  Jien inġiblek id-dokumenti biex ...

ONOR. AUSTIN GATT:  Inti għedt li se tgħallem lill-istudenti jfittxu!

ONOR. EVARIST BARTOLO:  Għandi bżonn nieħu l-eżempju mingħandek kif ngħallem lill-istudenti!  Staqsi lill-istudenti biex jgħidulek kif ngħallimhom jien!  M’iniex se nieħu l-parir jew il-ġudizzju tiegħek!  Mur staqsihom lill-istudenti kif ngħallimhom jien.  Bħal xejn mhux se ġġegħelni nistħi fuq ħaġa bħal din!  Nerġa’ ngħidlek, Sur President, la l-Ministru qed jipprova jdaħħaq b’dan il-mod, inġib id-dokumenti biex nuri li dawn l-affarijiet jeżistu; jekk irid jara jekk jeżistux jew le nġib id-dokumenti u jara jekk teżistix din il-banking corporation u x-shares li għandha u kif tieħu sehem fl-annual general meeting tal-Mitsui kif ħadet sehem minn hawn u ftit...

ONOR. AUSTIN GATT:  Jien qed inkun preċiżissimu u qed ngħid li għamilt search fuq l-internet u fuq “Sumimoto” ma tani xejn.

ONOR. EVARIST BARTOLO:  Sur President, ‘il hinn minn dan jien xorta qed ngħid li jekk se nassistu għall-qtil ta’ dan il-Kumitat jien ma rridx inkun kompliċi u qabel jittieħed vot jien se nitlob ruling tal-iSpeaker jekk ifissirx li minn issa ‘l quddiem qatt iżjed ma jista’ ikun hemm talba minn tliet Membri fuq dan il-Kumitat biex issir investigazzjoni mill-Uffiċċju Nazzjonali tal-Verifika.  Jekk ifisser li wasalna f’dan l-istadju jiena ngħid li dan il-Kumitat qed jiltaqa’ għal xejn, li dan il-Kumitat sar parodija sħiħa, li dan il-Kumitat sar farsa u miegħu sar farsa l-Parlament sħiħ għax dan huwa Kumitat tal-Parlament fejn fost l-aktar funzjonijiet demokratiċi li għandu hu li jżomm lill-eżekuttiv taħt skrutinju.  Jekk issa trid il-buona volonta u l-barka tal-eżekuttiv biex tiskrutinjah, allura waqajna f’redikolaġni.  Dan mhux aġir ta’ demokrazija parlamentari imma huwa aġir ta’ one party state u hija tal-mistħija apparti milli hija anti-demokratika.

ONOR. AUSTIN GATT:  Mr Chairman, nerġa’ ninsisti l-ewwelnett li għandu jittieħed vot u naħseb li jkun aħjar li nikkwotaw preċiż x’qal ir-ruling tal-iSpeaker u f’liema ċirkostanzi l-iSpeaker ta dak ir-ruling.  Fuqiex ivvotajna dakinhar?  Fuqiex insistejna għall-vot?  

THE CHAIRMAN:  Mela aktar u aktar issostni l-punt li...

ONOR. AUSTIN GATT:  Jien kulma qed nagħmel huwa li ninsisti li jkun hemm vot!

THE CHAIRMAN:  Vot fuqiex? 

ONOR. AUSTIN GATT:  Fuq il-mozzjoni tal-Onor. Bartolo.

THE CHAIRMAN:  Imma din hija biex issir investigazzjoni.

ONOR. AUSTIN GATT:  Iva tridni nagħtihilek bl-imgħarfa?!  L-argument huwa sempliċi, niġu erbgħa bi tlieta u inti għandek tagħti ruling li għandha ssir l-investigazzjoni xorta għax għandek tlieta.  Imma allura jien irrid ngħidilek din?!

THE CHAIRMAN:  Imma dan il-Kumitat għalfejn għandu joħloq preċedent dwar meta għandha tintalab investigazzjoni?!  

ONOR. AUSTIN GATT:  Għax irid ikollok tlieta favur.

THE CHAIRMAN:  Għandna tlieta favur.

ONOR. AUSTIN GATT:  L-ewwel trid tieħu l-vot biex tkun taf!  (Interruzzjonijiet)  

THE CHAIRMAN:  Għandna tlieta favur ...

ONOR. AUSTIN GATT:  Sur President, m’għandekx tlieta favur.  Biex ikollok tlieta favur trid l-ewwel tgħaddiha għall-vot!  

THE CHAIRMAN:  Għandna ittra minn tliet Membri li qed titlob li jkun hemm investigazzjoni.  Skond l-ordnijiet permanenti, tliet Membri jistgħu jitolbu lill-Awditur Ġenerali jinvestiga ....

ONOR. AUSTIN GATT:  Imma mhux xorta trid il-vot?  M’għandekx tliet Membri; għandek tliet firem fuq biċċa karta.  Teknikament dak mhuwiex vot.   Jien fl-opinjoni tiegħi għandek tieħu l-vot u wara tagħti ruling li inti għandek tliet Membri li qed jitolbu investigazzjoni, dawk jikkostitwixxu tliet voti u allura se tordna li din issir.  Issa jekk jien irrid noġġezzjona għax inti qed tagħmel ruling ħażin noġġezzjona imma hekk għandhom isiru l-affarijiet.  

ONOR. EVARIST BARTOLO:  Sur President, l-ittra tiegħi mhijiex il-mozzjoni ta’ kontra l-mozzjoni tal-Ministru Gatt għax għal dik għandi kontro-mozzjoni.

ONOR. AUSTIN GATT:  Naqblu.  Barra minn hekk, almenu fuq il-kopja li għandi jien, il-firma tal-Onor. Evarist Bartolo biss hemm, jiġifieri lanqas hemm il-firma ta’ tliet Membri.

THE CHAIRMAN:  Mela għandna talba – ħalli issa nagħmlu l-formalizzazzjoni kollha meta diġà għandna l-istanding orders u anke l-liġi dwar l-Awditur Ġenerali li tikkonċedi dan id-dritt – biex il-mozzjoni mressqa mill-Onor. Evarist Bartolo fuq dokumenti ġodda jiġu investigati mill-Awditur Ġenerali.

ONOR. AUSTIN GATT: Ippermettili ftit għax ma naħsibx li qiegħed korrett.  It-talba li għandu quddiemu l-Kumitat hi skond dak li hemm fl-ittra tal-11 ta’ Jannar u jien għal dik irrispondejt.   Fl-ittra qed jingħad li:

“U mindu l-parlament iddiskuta l-mozzjoni titlob ir-riżenja tal-Ministru Austin Gatt minħabba l-għoti ta’ dan il-kuntratt, ħarġu fatti ġodda li l-Oppożizzjoni għaddiet lill-Uffiċċju tal-Awditur matul is-sajf li għadda u kienet talbitu jkompli jinvestiga dan il-kuntratt.  Fl-aħħar laqgħa kont irrepetejt din it-talba u tlabt formalment li l-investigazzjoni mill-Uffiċċju Nazzjonali tal-Awditur tkompli:

Il-fatti ġodda li qed nitolbu investigazzjoni dwarhom huma dawn:”.

Mela aħna qed nivvutaw fuq din.  L-Awditur Ġenerali qed jintalab jagħmel investigazzjoni ġdida fuq dan mill-Onor. Evarist Bartolo skond l-ittra tal-11 ta’ Jannar mhux skond dokumenti li ħadd għadu ma ra.  Qed ngħid hekk biex inkunu korretti.  Issa ħalli mbagħad joħorġu d-dokumenti wara, imma t-talba din hi.

THE CHAIRMAN:  Ministru għandna din it-talba – għax inkella se nintilfu fuq it-tawtoloġija.... (Interruzzjonijiet)  Dan il-Kumitat se nġibuh kumitat għal xejn u mhux biex jinvestiga n-nefqa tal-gvern u biex nagħtu daqxejn fiduċja lin-nies!  L-Onor. Bartolo jsostni it-talba għall-investigazzjoni?

ONOR. EVARIST BARTOLO:  Iva.

THE CHAIRMAN:  Mela qed jikkonferma.  Għandna talba fejn qed jgħid li “tlabt formalment li l-investigazzjoni mill-Uffiċċju Nazzjonali tal-Awditur tkompli” imbagħad ta l-fatti ġodda.  Issa ħalli niġu għall-vot biex nifformalizzawha wkoll.  Min jaqbel li l-Awditur Ġenerali għandu jkompli jinvestiga?  (Onor. Membri:  Aye)  Hawn qbil ta’ tlieta.  Min ma’ jaqbilx?  (Onor. Membri: No) Hawn erba’ kontra u allura l-investigazzjoni dwar l-informazzjoni ġdida li l-Onor. Bartolo diġà bagħat għand l-Awditur Ġenerali, ma ġietx approvata minn dan il-Kumitat, però peress li din it-talba għandha l-qbil ta’ tliet Membri, skond kif hemm ipprovdut  fl-Ordni Permanenti numru 120E (1)(d), it-talba għall-investigazzjoni fuq din id-dokumentazzjoni ġdida li ġiet ippreżentata se tmur għand l-Awditur Ġenerali.

Il-Ministru Austin Gatt on a point of order.

ONOR. AUSTIN GATT:  Nixtieq niġbed l-attenzjoni kemm tal-Kumitat kif ukoll tal-Awditur Ġenerali li hu m’għandu l-ebda poter legali biex jinvestiga affarijiet li ma jinkorporawx ruħhom fil-liġi u l-poteri li jeżistu fl-Uffiċċju tal-Awditur Ġenerali.

THE CHAIRMAN:  L-Awditur Ġenerali mbagħad jagħtina l-kummenti tiegħu. 

IS-SUR ANTHONY C. MIFSUD:  L-ewwel irridu naraw ftit l-aspett legali.

ONOR. AUSTIN GATT:  Hawnhekk fl-opinjoni tiegħi hawn diversi punti li bl-ebda stretch of the imagination ma jaqgħu fid-doveri tal-Awditur Ġenerali.  

ONOR. EVARIST BARTOLO:  Sur President, għalfejn ma jsirx il-Ministru Gatt l-Awditur Ġenerali?!  Jien nipproponi li l-Ministru Austin Gatt ikun l-Awditur Ġenerali.  (Interruzzjonijiet)

ONOR. AUSTIN GATT:  Mela l-Onor. Bartolo għamel żball kardinali fl-isem tal-bank u jien lanqas biss nista’ nikkummenta! 

THE CHAIRMAN:   Dawn il-kummenti huma kollha ultra vires. Issa ħalli niġu għal mozzjoni oħra li din id-darba ġiet ippreżentata mill-Onor. Austin Gatt dwar ix-xhieda, apparti wkoll li kien hemm xi allegazzjonijiet inklużi fiha, biex imbagħad nipproċedu għal-lista tax-xhieda.  Ma nafx jekk il-Ministru Gatt għandux x’jelabora jew jispjega aktar fuq il-mozzjoni li ppreżenta.

ONOR. AUSTIN GATT:  Sur President, il-mozzjoni fl-opinjoni ta’ din in-naħa tirrispekkja l-konklużjonijiet prinċipali li wasal għalihom l-Awditur Ġenerali, tagħmel elenku tax-xhieda prinċipali li jridu jinstemgħu u m’għandna assolutament l-ebda problema biex il-lista tiġi estiża, ovvjament within reason, u jidhrilna wkoll li billi minn dak kollu li diġà ġie, il-fishing expedition hija altru milli ċara, allura għandna jkollna regoli, kif għandhom kumitati oħra simili dwar is-smiegħ ta’ xhieda, stabbiliti jew mill-Kamra jew mill-House Business Committee.  

ONOR. EVARIST BARTOLO:  Jien se inressaq kontro-mozzjoni għall-mozzjoni ppreżentata.

THE CHAIRMAN:  Emenda għall-mozzjoni jew mozzjoni oħra?

ONOR. EVARIST BARTOLO:  Kontro-mozzjoni.

ONOR. AUSTIN GATT:   Bir-rispett kollu jew jemenda l-mozzjoni.... 

ONOR. EVARIST BARTOLO:  Qed ngħidlek mozzjoni ġdida.  (Interruzzjonijiet)

ONOR. AUSTIN GATT:  Jekk hi mozzjoni ġdida allura tiġi ppreżentata wara u l-ewwel nieħdu l-vot fuq il-mozzjoni tiegħi.    

THE CHAIRMAN:  Mela, Onor. Bartolo, agħmel il-kummenti tiegħek fuq din il-mozzjoni imbagħad erġa’ ippreżentaha u tista’ tgħid l-istess ħaġa.

ONOR. AUSTIN GATT:  Jekk irid jista’ jemenda l-mozzjoni tiegħi.

THE CHAIRMAN:  Imma ma jistax jikkummenta?

ONOR. AUSTIN GATT:  Dażgur li jista’ jikkummenta!

THE CHAIRMAN:  Mela agħtih iċ-ċans jikkummenta għax inti kkummentajt u hu ma  kkummentax.  Agħtih ċans jikkummenta mbagħad il-vot imur fuq it-tnejn; fuq il-mozzjoni tiegħek ... (Interruzzjonijiet)  Iva imma allura m’għandux dritt  jikkummenta?  

ONOR. AUSTIN GATT:  Dażgur, imma se nieħdu vot fuq żewġ mozzjonijiet?  

THE CHAIRMAN:  Mhux kull mozzjoni li tiġi ntavolata jrid jittieħed vot fuqha?! (Interruzzjonijiet)  L-Onor. Bartolo se jagħmel il-kummenti tiegħu.  

ONOR. EVARIST BARTOLO:  Sur President, biex tiġi ftit kalma fuq dan il-Kumitat. Jien ma rridx naħli l-ħin tal-Kumitat u m’iniex se nikkummenta issa imma se nikkummenta fil-kontro-mozzjoni li se nressaq.  

THE CHAIRMAN:  Mela niġu għall-vot fuq din il-mozzjoni.  Nixtieq niġbdilkom l-attenzjoni li din il-mozzjoni tiġbor fiha l-lista tax-xhieda.  

ONOR. EVARIST BARTOLO:  Sur President,  aħna min-naħa tagħna m’għandna l-ebda oġġezzjoni għal-lista ta’ xhieda mressqa mill-Ministru Gatt, però għandna oġġezzjoni għal partijiet tal-mozzjoni.  Filwaqt li aħna favur li jitilgħu jixhdu dawk il-persuni msemmijin fil-lista tal-Ministru Gatt, żgur li ma nistgħux naqblu ma’ dik il-parti tal-mozzjoni li qed tagħmel allegazzjonijiet foloz mimlija gideb għax inkella nkunu qegħdin nappoġġjaw dak il-gideb.   Jiġifieri jekk irridu nifirdu l-vot mill-mozzjoni għal-lista tax-xhieda nistgħu nagħmlu hekk biex tkun komda wkoll għan-naħa l-oħra, jekk huma ma joġġezzjonawx għal-lista tax-xhieda tagħna.  Huma jistgħu ma jaqblux mal-mozzjoni tagħna – u naħseb li mhumiex se jaqblu mal-mozzjoni tagħna – imma jistgħu jaqblu mal-lista tax-xhieda u allura biex nissimplifikaw u niċċaraw l-affarijiet qed nipproponi li l-vot fuq il-mozzjonijiet ikun differenti mill-vot fuq il-lista tax-xhieda għax hawnhekk donnu kien hawn qbil madwar din il-mejda li l-lista tax-xhieda ta’ naħa u l-lista ta’ xhieda tan-naħa l-oħra ma jkunx hemm oġġezzjoni għalihom.  Jekk t-tnejn li aħna noġġezzjonaw għall-mozzjonijiet li hemm, għaliex għandna norbtu magħhom il-lista tax-xhieda?

THE CHAIRMAN:  Hawnhekk jidher li għandna proposta, mhux emenda, għal din il-mozzjoni.  Qed jiġi propost li l-listi tax-xhieda taż-żewġ mozzjonijiet ikun hemm qbil dwarhom mingħajr diskussjoni.  Din hi l-proposta li qed tagħmel, Onor. Evarist Bartolo?

ONOR. EVARIST BARTOLO:  Jien hekk qed nissuġġerixxi għax inkella jekk mhux se jiġri hekk jidher biċ-ċar li n-naħa tal-gvern se tikkontrolla lil min jista’ jixhed quddiem dan il-Kumitat.  Kien hemm mument fejn ma riedet tisma’ lil ħadd u jekk issa ma taqbilx ma’ din il-proposta - li naħseb li hija proposta li tagħmel sens - fejn għallinqas naqblu fuq iż-żewġ listi, issa se tikkontrolla min jista’ jixhed.  Hemm ismijiet komuni fi-ż-żewġ listi imbagħad hemm ismijiet li mhumiex komuni għalhekk jien qed nipproponi li l-vot fuq il-mozzjoni jinfired mill-vot fuq il-lista tax-xhieda.  

ONOR. AUSTIN GATT:  Jien xi kultant nistagħġeb kif nirraġunaw!  Jien għandi mozzjoni u l-Onor. Evarist Bartolo għandu dritt li jippreżenta emenda għaliha, imma ma ppreżentax emenda.  Jekk irid jista’ jippreżentaha għax jien m’għandix problema li jagħmel dan anke wara li qal li mhu se jippreżenta l-ebda emenda.  Fl-aħħar laqgħa jien kont iddikjarajt li m’aħniex se nopponu l-lista tax-xhieda li qiegħda fit-tielet mozzjoni tal-Onor. Bartolo u se nivvutaw favur biex jiġu dawn ix-xhieda wkoll, jiġifieri m’għandniex problema, imma li titlobni nirtira mozzjoni tiegħi stess, ngħidlek le.  (Interruzzjonijiet)  Jien se ngħid minn issa li se nivvota favur il-mozzjoni li ppreżenta l-Onor. Bartolo.

ONOR. EVARIST BARTOLO:  Ministru Gatt, agħtini ċans nitkellem ħalli jekk ma naqblux almenu nkunu qegħdin nifhmu fuqiex m’aħniex naqblu.

ONOR. AUSTIN GATT:  Onor. Bartolo jien qed nifhem perfettament.  Inti ma tridx l-antipatija li tivvota kontra mozzjoni li parti minnha ma taqbilx magħha u ma’ parti minnha taqbel, imbagħad ma tridx ukoll l-antipatija li jekk tivvota kontra u din in-naħa tastjeni lanqas dik ix-xhieda ma titla’.  Imma m’aħniex se nastjenu għax se nivvutaw favur ukoll.

ONOR. EVARIST BARTOLO:  Jien qed ngħidlek li aħna m’għandna l-ebda oġġezzjoni li nivvutaw favur il-lista tax-xhieda ħalli jitla’ min għandu jitla’.  

THE CHAIRMAN:  Tista’ tipproponi emenda għall-mozzjoni li għandna preżenti bla preġudizzju għall-mozzjoni li għandek.

ONOR. EVARIST BARTOLO:  Jiena l-emenda tiegħi hi li jittieħdu żewġ voti;  vot fuq il-mozzjoni u vot ieħor fuq il-lista tax-xhieda.

THE CHAIRMAN:  Imma l-mozzjoni li għandna quddiemna hija waħda u allura se mai trid tipproponi emenda għal din il-mozzjoni kif qed tispjega inti u jsir il-vot l-ewwel fuq l-emenda imbagħad fuq il-mozzjoni kollha.  

ONOR. EVARIST BARTOLO:  Jien li se nagħmel hu li se naqbad il-lista tax-xhieda tan-naħa tal-gvern u nagħmilha annessa mal-mozzjoni tiegħi biex nuri li aħna assolutament m’aħniex kontra li jitilgħu jixhdu dawk il-persuni ndikati min-naħa tal-gvern.

THE CHAIRMAN:  Jekk se tagħmel emenda aħjar tifformalizzaha.  Fil-kas nissospendu għal 10 minuti sakemm tifformola l-emenda għall-mozzjoni imbagħad ngħaddu għall-vot.

ONOR. EVARIST BARTOLO:  L-emenda tkun fis-sens kif esprimejtha verbalment. Issa jekk irridu niktbuha formalment għandna bżonn nissospendu ħalli niktbuha formalment u nispjega jew nimmotiva x’inhi din l-emenda.  

THE CHAIRMAN:  Mela se nissospendi l-Kumitat għal 10 minuti bil-qbil tal-Membri ħalli tiġi formalizzata l-emenda.  

Il-Kumitat ġie sospiż fis-7:49 p.m. u rriżuma disa’ minuti wara.

THE CHAIRMAN:  Il-Kumitat qiegħed jirriżumi.  Hawnhekk għandi emenda għall-mozzjoni tal-Ministru Gatt li tgħid hekk:

“Ħassar il-kliem minn “Dan il-Kumitat …” sa “… fis-smigħ tax-xhieda.” u ħalli l-lista tan-nies li l-mozzjoni qed tipproponi li jittellgħu bħala xhieda kif proposta.”

Hawn kummenti?  L-Onor. Austin Gatt.

ONOR. AUSTIN GATT:  Sur President, l-emenda hija completely out of order għax jekk se tneħħi mill-mozzjoni l-kliem “Għalhekk dan il-Kumitat jirriżolvi li għandhom jinstemgħu x-xhieda kollha li jidhru fil-lista annessa”, allura trid ittir il-lista wkoll.  Ma tistax iżżomm il-lista!  L-emenda għandha tgħid hekk:  “Nipproponi li jinqatgħu l-kliem kollha minn “Dan il-Kumitat” sa “risolta mill-awditur” u minn “b’dan” sa “xhieda”.  Hekk trid tinkiteb l-emenda biex tħalli dik is-sentenza li tgħid li għandhom jinstemgħu x-xhieda.  Imbagħad nivvutaw kontra, ma tgħaddix, imbagħad nivvutaw fuq il-mozzjoni.   L-affarijiet hekk iridu jsiru, hawnhekk il-Parlament qegħdin.

ONOR. EVARIST BARTOLO:  Suppost qegħdin il-Parlament!

ONOR. AUSTIN GATT:  Il-Parlament qegħdin, Onor. Bartolo, m’aħniex qegħdin is-suq nippruvaw nimpressjonaw lin-nies.  Qegħdin il-Parlament u rridu nimxu bir-regoli li jagħtina l-Parlament.  

THE CHAIRMAN:  Onor. Gatt, x’inhi l-oġġezzjoni tiegħek?  

ONOR. AUSTIN GATT:  Illi jekk inti taqta’ l-kliem “Għalhekk dan il-Kumitat jirriżolvi li għandhom jinstemgħu x-xhieda kollha li jidhru fil-lista annessa” il-lista taqa’.

ONOR. HELENA DALLI:  Le, anzi aħna għedna li tibqa’ l-lista.

ONOR. AUSTIN GATT:  Le, il-lista hija marbuta mal-mozzjoni.

THE CHAIRMAN:  Hawnhekk għandna din l-emenda u se nimxu fuqha, imbagħad fil-każ isir point of order fil-Kamra.  Il-mistoqsija hija l-emenda kif inqrat aktar kmieni.  Dawk favur?  (Onor. Membri:  Aye)  Dawk kontra? (Onor. Membri:  No)  Negatived.

L-emenda m’għaddietx.

THE CHAIRMAN:  Issa niġu għall-mozzjoni kif ippreżentata mill-Onor. Gatt.  Dawk favur?  (Onor. Membri:  Aye)  Dawk kontra? (Onor. Membri:  No)  Carried.

Il-mozzjoni għaddiet.

THE CHAIRMAN:  Issa niġu għal-lista ta’ xhieda kif proposta fil-mozzjoni tal-Onor. Bartolo.  Dawk favur?  (Onor. Membri:  Aye)  Dawk kontra? Agreed.  
Il-mozzjoni għaddiet nem. con.

THE CHAIRMAN:  Issa hemm xi mozzjoni li l-Onor. Bartolo jixtieq jintavola.

ONOR. EVARIST BARTOLO:  Mr Chairman, nippreżenta din il-mozzjoni:
“Illum 31 ta’ Jannar, 2011.
Fl-ewwel lok din il-kontro-mozzjoni se tagħmel l-osservazzjonijiet tagħha dwar il-paragrafi wieħed (1) sa erbgħa (4), indikati fil-mozzjoni msemmija ppreżentata mill-Ministru Austin Gatt, fl-istess ordni li hu indikahom; u dan mhux biss għall-kjarezza ta' ħsieb, iżda biex kollox bħala record jitpoġġa fil-vera perspettiva tiegħu:

1. llli l-konklużjoni milħuqa fl-imsemmi paragrafu tal-mozzjoni hi waħda gratwita u ma tagħtix stampa korretta tal-vera analasi investigattiv ta' dan il-każ.  Hu fatt ben saput mill-Gvern u partikolarment mill-Ministru Gatt, li hu avukat, illi l-istess Awditur Ġenerali ma kellux għad-dispożizzjoni tiegħu dawk il-poteri eżekuttivi li għandha l-Pulizija Eżekuttiva, poteri esklussivament mogħtija lilha, mill-Kodiċi Kriminali. Dan hu fatt li joħroġ ukoll minn eżami tal-istess rapport tal-Awditur Ġenerali, illi rinfaċċat minn nuqqas ta' kooperazzjoni minn xhieda determinanti, ma setax jieħu miżuri bħad-detenzjoni tagħhom jew jenforza drittijiet ta' tfixxija fil-proprjetà ta' persuni suspettati. Għaldaqstant wieħed ma jistax jitkellem dwar kompletezza ta' investigazzjoni, meta l-Awditur Ġenerali ma kellux l-għodda, kif għandha l-Pulizija Eżekuttiva, biex jaħdem. Ovvjament s-suċċess ta' investigazzjoni kriminali mill-pulizija jiddependi fuq il-fatt li din issir mal-"ħagra t-tajn" u mhux jitħalla ż-żmien jgħaddi inutilment, sabiex persuni suspettati jsiru għorfa u l-provi flok jigu konservati, jisparixxu. Dan kien nuqqas mill-Gvern u mill-Ministru konċernat, responsabbli mill-Korporazzjoni Enemalta dak iż-żmien, li kellu l-obbligu li jassigura li l-allegazzjonijiet fondati tal-Oppożizzjoni u anke tal-media f’pajjizna, jiġu investigati a tempo vergine mill-organi ta' l-lstat adetti bil-poteri ta' l-arrest, tal-perkwiżizzjoni etċ taħt il-kontroll ta' inkjesta Maġisterjali, skont il-liġi.

llli kuntrarjament għal dak intiż fl-ewwel paragrafu tal-imsemmija mozzjoni, l-allegazzjoniiet tal-oppożizzjoni kienu fondati fuq il-bon sens.  Kienu fondati fuq il-prinċipju legali li l-valur probatorju mhux limitat biss għall-provi diretti, imma anke għall-provi ċirkostanzjali.  F'każijiet ta' korruzzjoni, hu fatt ben saput, li hu ħafna diffiċli li jkollok provi diretti ta' xi ħadd li jikxef lill-awturi u kompliċi tar-reati kommessi. F'każijiet bħal dawn minn ikun parti mix-xibka ta' korruzzjoni “covers his tracks well', fejn min ikun parteċipant f'korruzzjoni jew ikollu xi tagħrif, minħabba omertà u biża’ ta' riperkussjonijiet, ma jiġix ’il quddiem biex jikxef.  Dan speċjalment meta f’pajjiżna, minkejja l-promessi ta' dan il-Gvern, m’għandniex legislazzjoni ta' “whistleblowing”.  Hu fatt ben not li in mankanza ta' tali provi diretti, il-provi jistgħu jkunu ċirkostanzjali, Ii ħafna drabi jkunu aktar b'saħħithom mill-provi diretti.  Għalhekk investigazzjoni effettiva u bir-reqqa, mill-organi vestiti mill-lstat għal dan l-iskop, kellha twassal għall-konklużjoni li jeżistu serje ta' ċirkostanzi, fejn dawn l-inferenzi jissarrfu u jwassluk jew li kien hemm l-intenzjoni rikjesta mil-liġi għall-ħtija ta' ċerti delitti, cioè responsabbiltà legali jew inkella li min ħa ċerti deċiżjonijiet kien tant traskurat b'mod grossolan, li għandu jirrispondi fl-ambitu ta' responsabbiltà politika u anke legali.

L-ewwel paragrafu tal-mozzjoni jafferma li minn eżami tar-rapport tal-Awditur Ġenerali "ma nstabet ebda evidenza la ta' korruzzjoni, la ta' ‘trading in influence' u lanqas ta' użu ta' 'insider information"'.  Fl-istess mozzjoni nsibu wkoll li fl-aħħar paragrafu tagħha inkiteb il-kliem:  "Għalhekk dan il-Kumitat jirrisolvi illi għandhom jinstemgħu x-xhieda kollha li jidhru fil-lista annessa b'dan li peress li għall-ewwel darba dan il-Kumitat sejjer jisma’ xhieda illi jista’ jkollha rilevanza guridika penali ...".  ll-mozzjoni fi kliemha stess qiegħda tkun kontradittorja.  F'nifs wieħed qed tgħid fl-ewwel paragrafu li ma jirriżulta l-ebda ksur tal-liġi, l-ebda irregolarità, inkluż kummissjoni ta' ċerti delitti bħal korruzzjoni.  Dan ifisser li qiegħda tisħaq li mill-provi li se jitressqu quddiem dan il-Kumitat se tkompli turi u tassoda dan.  Però fl-istess nifs, fl-aħħar paragrafu, fejn qed tindika l-lista tax-xhieda li hi se tressaq, qiegħda titlob gwida ta' regoli mill-Kumitat Permanenti Dwar lx-Xoghol Tal-Kamra tad-Deputati, għaliex x-xhieda li indikat hi stess, jista jkollhom rilevanza guridika penali. Dan ifisser li, a priori, l-istess mozzjoni qiegħda tagħti "avviso ai naviganti' li hemm bżonn regoli għaliex x-xhieda li hi se tressaq, jistgħu jinkriminaw ruħhom b'dak li jistgħu se jgħidu u allura hemm bżonn regoli ħalli jiġi protett id-dritt tas-silenzju tagħhom.  Ma hemm l-ebda interpretazzjoni oħra ħlief din.  Din il-kontro-mozzjoni qiegħda tirriżerva li tagħmel l-osservazzjonijiet tagħha dwar dan il-punt u materja oħra ulterjuri fil-mument opportun.

2. Dwar dan it-tieni punt tal-mozzjoni msemmija, għandu jingħad mingħajr ebda titubanza, li din il-materja ma tistax tigi ridotta għal stqarrija daqstant simplistika, meta hi indubjament soġġetta għal studju aktar fil-fond tad-diversi argumentazzjonijiet ulterjuri li kellhom u għad jistgħu jsiru.  F'kull każ dan l-argument ma għandu qatt inessi d-deċiżjoni oriġinali tal-Gvern li kellha tintuża sistema Combined Cycle Gas Turbine, u bl-ebda mod ma għandha tiskuża s-serje ta' irregolaritajiet li saru fil-proċess għall-għoti tal-kuntratt imsemmi.

Wieħed ma jistax jikkristallizza risposta għal dan il-punt aħjar minn dik li ngħatat mill-Professur Edward Mallia, li ġie kkwotat li kiteb:

“The proceedings of the Public Accounts Committee are being reduced to a farce mainly by the tactics of Minister Austin Gatt, reminiscent of a Russian katyusha barrage of WWII. While the public has little information from the PAC sittings - and that little has been subject to serious inaccuracies - Minister Gatt has been using public money to give us his edited version designed, without quite resorting to untruths, to emphasize what he wants to emphasize, even if that emphasis obscures the wider picture.

The central theme of this crusade is the absolute money advantage of the BWSC offer over the Bateman one and the corresponding iniquity of the parliamentary opposition in allegedly favouring Bateman.  So we get a veritable barrage of figures, generally plucked out of the air in the sense that the public does not know their source, intended to persuade us to join in a rousing chorus of approval.

The best illustration of this is Minister Gatt's rebuttal of an Israeli newspaper contention that the Bateman offer was cheaper than that of BWSC - incidentally not an argument that surfaced in the PAC. Out roars the katyusha barrage: Bateman cost €290 million more than BWSC; as the whole BWSC equipment contract is worth €286 million that gives the impression that Bateman were completely off their rocker. There was no mention that this sum came from the (possibly unusual) request in the Enemalta tender that the applicants include the fuel cost for 10 years of running the generators.  Ten years of "clean" diesel (Bateman) will certainly cost a lot more than HFO: a heavy fuel with enough sulphur to require de-sulphurisation under EU rules despite Minister Tonio Fenech's attempted whitewash.

Reports also had Dr Gatt including an element of double accounting in the barrage.  While the public was still reeling from the €290 million difference, he put out a further figure: the Bateman unit cost was 3c4 greater than the BWSC value; that would lead to €30 million a year more in generating costs or €300 million in 10 years.  Of course, most of those were already included in the original €290 million.  But the report has the Auditor General saying a BWSC (HFO) unit cost 3c4 against a Bateman (gasoil) unit of 4c. This works out at €30 million over 10 years.  But then, how does this square up with that €290 million BWSC-Bateman difference, all of which came from the total fuel costs for the 10-year period, and with a unit cost difference of 4c3, both shown on page 30 of the NAO report?

Ikkwotajt estensivament lill-Professur Mallia biex ma jiġix li sempliċement qed nilagħbu bil-figuri aħna.  Tajt sors li safejn naf jien huwa rispettat f’pajjiżna u safejn naf jien ħadd ma akkużah li qed iżomm ma’ xi kumpanija kontra oħra.

ONOR. AUSTIN GATT:  Konvenjentement dak li ħallejt barra huwa li l-Professur Mallia qal li l-magni ta’ BWSC huma aħjar minn ta’ Bateman.

THE CHAIRMAN:  Onor. Gatt, ikollok ċans tirrispondi wara.

ONOR. EVARIST BARTOLO:  Mr Chairman, inkompli nippreżenta l-mozzjoni:
3. Risposta għal dan il-punt jagħtiha l-istess Ministru Gatt f'nofs Ġunju, 2006. L-imsemmi Ministru kien ħabbar li mhux se jintuża heavy fuel oil izjed fl-impjanti l-ġodda tal-power station, policy ikkonfermata ftit jiem wara bil-pubblikazzjoni tal-Pjan Nazzjonali ta' Generazzjoni tad-Dawl 2006-2015 il-Gvern stess jgħid li se jabbanduna l-użu tal-heavy fuel oil għall-impjanti ġodda f'Delimara u se jmur għat-teknologija Combined Cycle Gas Turbine għax aħjar għall-ambjent u għall-but għax orħos.

Dan hu eżempju ċar ta' inkonsistenza, f'serje oħra ta' provi ċirkostanzjali.  L-inkonsistenza dejjem tiġi meqjusa bħala linja gwida biex wieħed jiżen kemm persuna jew korp hu/huma kredibbli.  Mela fis-sena 2006 l-imsemmi Ministru bħala emissjonijiet ried ikun aħjar mill-Ġermanja u ftit xhur wara ried jippeġġjora flok itejjeb din il-pożizzjoni!

Il-bdil f’din id-deċiżjoni kienet il-molla li tat lok għall-pjan, segwit b'serje oħra ta' deċiżjonijiet irresponsabbli, kollha mmirati biex ifasslu drapp li jkun jista’ jintlibes minn kuntrattur wieħed.  Huma dawn il-provi ċirkostanzjali li kellhom jiġu investigati mill-organu adett, bil-poteri kollha mogħtija mil-liġi u dan, kif diġà ntqal fl-ewwel paragrafu ta' din il-kontro-mozzjoni, fiż-żmien opportun u a tempo vergine.

4.  Hu ħafna stramb, kif il-Ministru Gatt issa qed jammetti illi “minkejja l-koperazzjoni sħiħa tal-Awditur, għad hemm punti li jistgħu jiġu ċċarati biss mis-smiegħ tax-xhieda minn dan il-Kumitat” meta wara l-pubblikazzjoni tar-rapport tal-Awditur ingħatat l-impressjoni mill-Gvern li d-deċizjoni tal-Awditur kienet ċara u indiskutibbli.  Wieħed jingħata sodisfazzjon illi fl-aħħar anke l-imsemmi Ministru jaħseb illi “għad hemm punti oħra” x’jiġu diskussi.  B’hekk il-verità għad trid, issa jew xi darba, toħroġ.

Rigward l-allegazzjonijiet tal-Ministru dwar Bateman, hu inkredibbli kif il-Gvern jaf dan kollu u għadu ma ħax azzjoni.  L-allegazzjonijiet li saru kontra Bateman huma kważi kollha reati kriminali, però sal-lum ħadd għadu ma sema’ li kien hemm xi rapport lill-Pulizija Eżekuttiva dwar dan.  F’kull każ ikun opportun illi jiġi segwit il-prinċipju bażilari ta’ ġustizzja naturali, audi alteram partem, cioè li wieħed jisma’ iż-żewġt iqniepen.  Dawn l-allegazzjonijiet tal-Ministru msemmi, fil-fatt spinġewna li nippreżentaw mozzjoni oħra - li se nippreżenta aktar tard - ta’ rikuża tal-imsemmi Ministru minn fuq dan il-Kumitat, ħalli jiġi salvagwardjat prinċipju ieħor ta’ ġustizzja naturali u cioè nemo iudex in causa propia u anke sabiex il-ġustizzja mhux biss issir, imma tidher li qiegħda ssir.  

Rigward l-allegazzjoni dwar xi konnessjoni ta’ Bateman mal-Partit Laburista, allegatament intiża sabiex tiffavorixxiha waqt l-istadju tad-determinazzjoni tal-għoti ta’ dan il-kuntratt;  din hija totalment infondata fil-fatt.  Il-Partit Laburista diġà kellu okkażjoni jispjega lill-poplu li din l-allegazzjoni hi bla bażi, intiża biss biex il-Gvern jaljena l-verità billi jipprova jagħti mottiv inveritjier għalfejn l-Oppożizzjoni hi determinata li toħroġ il-verità dwar l-għoti ta’ dan il-kuntratt lill-BWSC.  

Għandu jiġi mfakkar li l-Partit Laburista, għalkemm fl-Oppożizzjoni, għandu l-funzjoni li jkun ukoll il-vuċi tal-poplu kollu, sew ta’ dawk li vvotaw għalih u sew ta’ dawk li ma vvotawlux fl-aħħar elezzjoni ġenerali.  Il-Partit Laburista hu miftuħ għal kulħadd li jrid javviċinah sabiex iwassal l-ilment tiegħu u l-Partit Laburista jassigura li minkejja l-allegazzjonijiet ta’ dan it-tip, jibqa’ jisma’ lil kull min jiġi għandu u meta jara li dak l-ilment għandu bażi, iwassal il-kritika kostruttiva tiegħu.  Dan hu dover u mhux konnessjoni illeċita, kif qed jallega l-imsemmi Ministru.

Rigward il-konflitt ta’ xhieda partikolari, per eżempju, Mizzi u Rizzo, il-Ministru msemmi ma jindikax għalxiex qiegħed jirriferi u allura wieħed jista’ biss jipprova jaqta’ x’qed jipprova jgħid.  Probabbilment qed jirriferi għax-xhieda ta’ Joseph Mizzi quddiem l-Awditur, meta dan kellu amnesijia totali, tant li anke nesa’ li ntbagħtu emails li hu, Joseph Mizzi, għandu konnessjonijiet ma’ politiċi li probabbilment jagħtuh inside information.  Ovvjament tali xhud sema’ lill-Ministru jgħid pubblikament li tali persuni għandhom id-dritt tas-silenzju jekk jiġu mistoqsija domandi inkriminanti u jekk ma semax dan, probabbilment sal-lum ħa parir legali u jaf dan ben tajjeb.  

Dan  jeħodna għal dak li għedna fl-ewwel paragrafu ta’ din il-kontro-mozzjoni, illi meta każ suspettuż ma jiġix investigat mill-Pulizija Eżekuttiva mal-“ħaġra t-tajn”, allura min hu responsabbli jkun naqas serjament.  Kieku sar dan mill-ewwel, il-Pulizija Eżekuttiva, bil-poteri li tagħtiha l-Liġi:

· Setgħet tordna l-arresti tan-nies suspettati u tpoġġilhom kull domanda pertinenti, liema domandi jkunu qed isiru minn persuni mħarrġa fl-arti tal-investigazzjoni;

· Wara t-48 siegħa ta’ arrest, tagħtihom police bail biex tkun tista’ tkompli tinvestiga;

· Tagħmel tfittxijiet għal dokumenti u materjal ieħor evidenzjarju f’ministeri, il-korporazzjoni nnifisha u djar, uffiċini u postijiet oħra ta’ nies suspettatti;

· Televa computers, partikolarment il-hard disks tagħhom;

· Titlob għall-ħatra ta’ esperti sabiex xi programmi li jkunu setgħu ġew deleted mill-computers elevati, jiġu rintraċċjati;

· Jintalbu kontijiet bankarji ta’ nies suspettati;

· Tintalab informazzjoni mis-service providers dwar telefonati u SMSs li jkunu bagħtu u rċevew nies suspettati;

· Isir stħarriġ dwar safar ta’ kull persuna suspettata inkluż ta’ ministri u persuni viċin tagħhom u uffiċjali fil-korporazzjoni u persuni viċin tagħhom, biex wieħed jara jikkonċidux ma’ dawk ta’ oħrajn suspettati;

· Tintalab l-għajnuna tal-Europol u tal-Interpol dwar stħarriġ ta’ money laundering, partikolarment f’banek esteri;

· Titlob lill-Maġistrat tal-inkjesta jisma’ ix-xhieda bil-ġurament u jżomm aċċessi f’postijiet differenti;

· Miżuri oħra li jwasslu għall-verità.

Il-fatt li ma sarx dan kollu minn min kien responsabbli jfisser li jkunu nfetħu l-bibien beraħ ħalli l-għasfur, jekk mhux l-għasafar, kollha jkunu jistgħu jtiru.  

Fit-tieni lok f’din il-kontro-mozzjoni qed jiġu ndikati x-xhieda li għandhom jiġu nġunti sabiex jiġu eżaminati minn din in-naħa, filwaqt li qed jiġi dikjarat minn dan l-istadju, illi jekk ix-xhieda mitluba mill-Membri tal-Gvern fuq dan il-Kumitat ma jiġux inġunti minnhom, aħna nirriżervaw li nsejħulhom aħna għall-eżami tagħna.  Jiġi rilevat ukoll li f’kull każ għar-rigward tax-xhieda msejħa skont il-mozzjoni jkollna d-dritt ta’ kontro-eżami għal kull xhud inġunt u eżaminat min-naħa l-oħra, filwaqt li jekk fil-kors tas-smiegħ ta’ xi xhud, tinħass il-ħtieġa li tissejjaħ xi persuna bħala xhud li ismu ma jkunx deher fil-mozzjoni u kontro-mozzjoni, li jkollna d-dritt li nitolbu li jinstema’ dan ix-xhud hekk mhux dikjarat.  Ix-xhieda li jridu jissejħu huma kif imsemmija minna fl-aħħar laqgħa tal-Kumitat Permanenti dwar il-Kontijiet Pubbliċi, li naturalment hawnhekk għandi l-lista tagħhom.”.

THE CHAIRMAN:  Hawn kummenti?  L-Onor. Austin Gatt.

ONOR. AUSTIN GATT:  Mr Chairman, jiena ma fhimtx x’qed jiġi mitlub li dan il-Kumitat jirriżolvi.  Jekk din hija dikjarazzjoni, neħodha bħala dikjarazzjoni u nagħmel kontro-dikjarazzjoni, però jekk hi mozzjoni nixtieq li jispjegali x’hemm li qed jiġi riżolt.

THE CHAIRMAN:  L-Onor. Evarist Bartolo.

ONOR. EVARIST BARTOLO: It-test tal-mozzjoni tagħna qed jirribatti għat-test tal-mozzjoni tal-Ministru Gatt u fl-istess ħin qed jitlob li jittellgħu x-xhieda li aħna tajna lista tagħhom fl-aħħar laqgħa.

THE CHAIRMAN:  U li tirriserva d-dritt li ttella’ xhieda oħra.

ONOR. EVARIST BARTOLO:  Hekk hu.

ONOR. AUSTIN GATT:  Nista’ ninstema’ kemm kemm antipatiku, però jiena mdorri li l-proċedura tal-Parlament tiġi segwita.  Jiena qed nistaqsi x’inhi l-mozzjoni li qed nintalab nivvota fuqha.  U qed nistaqsi dan għax jekk hi l-mozzjoni l-oħra allura diġà vvutajniha.  Assolutament m’hawn xejn ġdid f’din.  Jekk xi darba jqum il-bżonn ta’ xi ħadd ieħor, trid issir mozzjoni biex inġibu lil xi ħadd ieħor, imma hawn m’għandi l-ebda talba li tgħid “għalhekk għandu jiġi riżolt illi ...”.

ONOR. EVARIST BARTOLO:  Mr Chairman, jiena ma naqbilx mal-interpretazzjoni li qed jagħti l-Ministru Gatt.  Fil-mozzjoni tiegħu hemm ħafna statements gratwiti u aħna qed inwieġbu għalihom.  

ONOR. AUSTIN GATT:  M’għandix problema imma allura m’hijiex mozzjoni imma dikjarazzjoni.  

THE CHAIRMAN:  Ħalli naqraha t-tieni parti tal-mozzjoni li ppreżenta l-Onor. Bartolo li tgħid:

“... qed jiġu ndikati x-xhieda li għandhom jiġu nġunti sabiex jiġu eżaminati minn din in-naħa, filwaqt li qed jiġi dikjarat minn dan l-istadju, illi jekk ix-xhieda mitluba mill-membri tal-gvern fuq dan il-Kumitat ma jiġux inġunti minnhom, aħna nirriservaw li nsejħulhom aħna għall-eżami tagħna.”.

ONOR. EVARIST BARTOLO:  Mhux hekk biss, imma l-mozzjoni tiegħi diġà qed tieħu for granted li se nitlob ir-rikuża tal-Ministru Gatt.  Dik ukoll hija parti mill-mozzjoni.

ONOR. AUSTIN GATT: Imma m’għandekx mozzjoni!

THE CHAIRMAN:  Dik m’għandekx mozzjoni għaliha, se mai trid tiġi għaliha aktar ’il quddiem f’forma ta’ mozzjoni.

Onor. Bartolo, jekk fhimt sew, it-talba tiegħek hija li kull xhud li tħoss li għandu jinġieb, jinġieb minnek anke jekk ma jkunx intalab mill-Kumitat.  Infakkrek però li dwar min jitla’ jixhed irid ikun hemm il-qbil tal-Kumitat.

ONOR. EVARIST BARTOLO:  Iva, għalhekk jien ...

THE CHAIRMAN:  It-talba tiegħek qed tgħid li jekk ma jkunx hemm il-qbil fil-Kumitat biex jinġieb xi xhud, dan xorta jinġieb.  

ONOR. EVARIST BARTOLO:  Hekk hu.

ONOR. AUSTIN GATT:  M’hemmx każ ipotetiku, jekk wara tliet seduti li nkunu ilna nisimgħu x-xhieda tgħidli li tkun trid ittella’ lill-Prof. Refalo – qed insemmih għax qiegħed hawn quddiemna -  issir mozzjoni biex jitla’ l-Prof. Refalo.  Mhux hekk?

ONOR. EVARIST BARTOLO:  Qed issir talba formali.  

THE CHAIRMAN: Qed issir it-talba minnu li peress li l-lista tax-xhieda jrid ikun hemm qbil fuqha, għallinqas mill-maġġoranza tal-Membri ...

ONOR. EVARIST BARTOLO:  Imma din mhux hekk qed tgħid, allura dik hija mozzjoni!  

THE CHAIRMAN:  F’din il-mozzjoni l-Onor. Bartolo qed  jitlob li ma jkunx hemm bżonn il-qbil tal-maġġoranza.

ONOR. AUSTIN GATT: Imma kif qatt tista’ tagħmel mozzjoni li tmur kontra l-iStanding Orders!

THE CHAIRMAN: M’hemmx Standing Orders dwar dan.

ONOR. AUSTIN GATT:  Dażgur li hemm!  Kull mozzjoni trid tgħaddi b’maġġoranza, ma tistax tgħaddi b’minoranza, ħlief fil-każijiet eċċezzjonali msemmija fl-iStanding Orders li waħda minnhom hija proprju dik li għadek kemm għamilt int ftit ilu, li jista’ jkun hemm tliet Membri ta’ dan il-Kumitat li jitolbu li ssir investigazzjoni mill-Awditur Ġenerali.  

ONOR. EVARIST BARTOLO:  Mr Chairman, formalment se nitolbok li jkun hemm ruling mill-iSpeaker jekk biex insejħu xhud hawnhekk, irridu nivvutaw.  (Interruzzjonijiet)  Għalhekk ma naqbilx li aħna qegħdin f’parlament!  F’istituzzjoni redikola qegħdin!

THE CHAIRMAN:  Dan ir-ruling diġà ingħata mill-iSpeaker u jien għalhekk qed nissoleva dan il-punt għax it-talba tiegħek qed tmur kontra dak ir-ruling li ingħata.

ONOR. EVARIST BARTOLO:  Ruling bla sens!  

THE CHAIRMAN:  Imma inti hawnhekk qed titlob ... (Interruzzjonijiet)    

ONOR. AUSTIN GATT:  Nispera li twassalhielu lill-Ispeaker din!

ONOR. EVARIST BARTOLO: Wassalthielu bil-kitba jien!  

ONOR. AUSTIN GATT:  Jiġifieri issa għandna Speaker bla sens!
ONOR. EVARIST BARTOLO:  Iva, dak kien ruling bla sens.

THE CHAIRMAN:  Billi tagħmlu l-cross debates xorta m’aħniex se naslu.  Effettivament it-talba li hawn tmur kontra r-ruling li kien ta l-iSpeaker.  It-talba tal-Onor. Bartolo hija li minkejja dak ir-ruling, kull xhud li jinħass li għandu jitla’ quddiem dan il-Kumitat, effettivament jitla’ mingħajr ma jkun hemm vot fuqu.  

ONOR. EVARIST BARTOLO: Għalhekk hija mozzjoni.  Mela mhix mozzjoni!

THE CHAIRMAN: Imma l-Ministru qed jgħidlek biex timmotivaha.  Dik hi t-talba tal-Onor. Bartolo.  

ONOR. AUSTIN GATT:  Mr Chairman, se nagħmel point of order formali.  Id-dikjarazzjoni ppreżentata mill-Onor. Bartolo ma tikkostitwixxix mozzjoni. Jien m’għandi l-ebda oġġezzjoni li jippreżenta l-mozzjonijiet li jrid. Jekk irid jgħid li dan il-Kumitat jirriżolvi li minkejja l-voti li jingħataw, kull persuna għandha titla’ jekk indikata minn Membru wieħed, jgħidha, imma rridu nkunu ċari fuqiex qegħdin nivvutaw!

ONOR. EVARIST BARTOLO:  Hekk qed tgħid dik il-mozzjoni!

THE CHAIRMAN:  Din it-talba hekk qed tgħid.

ONOR. EVARIST BARTOLO:  Issa se tiktibli l-mozzjoni tiegħi wkoll!  Se ssir l-awditur, il-ministru, issa iktibli l-mozzjoni tiegħi wkoll!  

THE CHAIRMAN:  Ħalli nkomplu għax dan il-Kumitat għandu ħafna xogħol x’jagħmel u xogħol ta’ sustanza.  Naħseb li l-ispjegazzjoni ġiet motivata tajjeb, jien qed nissolleva l-punt li dik tmur ovvjament kontra r-ruling li diġà ingħata, u jekk qed tagħmel point of order ...

ONOR. EVARIST BARTOLO: Jiena nibqa’ ninsisti.

THE CHAIRMAN:  Tista’ ma taqbilx, Onor. Gatt.  

ONOR. EVARIST BARTOLO: Jien nibqa’ ninsisti.  

ONOR. TONIO FENECH (Ministru tal-Finanzi, l-Ekonomija u Investiment):  Taf li ruling tal-iSpeaker ma jistax jiġi kontestat?

ONOR. AUSTIN GATT:  Mela, ħalli nagħmel point of order ieħor.  Jekk tmur kontra r-ruling tal-Ispeaker, ma tistax tpoġġiha għall-vot.  Dak  huwa point of order ieħor.  Għandek żewġ point of orders li trid tirrulja fuqhom.  

THE CHAIRMAN:  Mela nirriżerva li fiż-żmien opportun nagħmel dan.

ONOR. EVARIST BARTOLO:  Kangaroo court!  Mhux kumitat dwar il-kontijiet pubbliċi dan imma kumitat tal-buffi!

THE CHAIRMAN:  Onor. Bartolo, għandek xi mozzjoni oħra?

ONOR. EVARIST BARTOLO:  Iva, għandi mozzjoni oħra li qed titlob ir-rikuża tal-Ministru Austin Gatt minn dan il-Kumitat, jekk ma jastenix ruħu hu li ma tantx jidher li qiegħed fil-burdata li jastjeni; kieku kien diċenti kien jastjeni.  

Mr Chairman, se  nressaq din il-mozzjoni:

“Dan il-Kumitat, wara li diġà sema xi interventi tal-Ministru Austin Gatt fis-seduti preċedenti jinnota illi:

1. Peress illi l-Ministru Austin Gatt kien il-ministru appuntat mill-Gvern, fiż-żmien mertu ta’ din l-investigazzjoni, responsabbli fost affarijiet oħra, mill-Korporazzjoni Enemalta;

2. Peress illi din l-investigazzjoni tikkonċerna intrinsikament l-operat tal-imsemmija Korporazzjoni, inkluż ukoll il-fatt illi hija kienet parti kontrattwali;

3. Peress illi skont il-lista tax-xhieda ppreżentata mill-Membri tal-Gvern fuq dan il-Kumitat, inkluż il-Ministru imsemmi, kif ukoll mil-lista ppreżentata fl-aħħar laqgħa mill-Membri tal-Oppożizzjoni fuq dan il-Kumitat, hemm diversi xhieda li kienu u/jew għadhom jaħdmu fil-Korporazzjoni Enemalta, kif ukoll oħrajn li b’mod indirett kellhom u/jew għad għandhom konnessjonijiet mal-imsemmija korporazzjoni;

4. Peress illi l-istess Ministru Austin Gatt ġie indikat mill-Membri tal-Oppożizzjoni bħala xhud quddiem dan il-Kumitat f’din l-investigazzjoni;

5. Peress li għar-raġunijiet imsemmija f’paragrafi 1 u 2 supra, joħroġ ċar illi l-imsemmi l-Onor. Austin Gatt għandu interess dirett f’din il-materja u kwindi ma jistax iħares lejn ix-xogħol ta’ dan il-Kumitat dwar din l-investigazzjoni b’mod oġġettiv u spassjonatament;

6. Peress illi minħabba f’dak imsemmi f’paragrafu 3 hawn fuq, ix-xhieda hekk imsemmija ikunu aktar liberi li jesprimu lilhom infushom u jwieġbu b’mod aktar komdu fl-assenza tal-persuna li kienet direttament il-Ministru responsabbli minnhom; b’hekk illi l-ġustizzja mhux biss tkun qed issir, imma tidher li qiegħda ssir; 
7. Peress illi  minħabba fir-raġuni imsemmija f’paragrafu 4 hawn fuq, hija l-prassi illi min ikun xhud quddiem Kumitat simili ma jkunx preżenti waqt is-smiegħ ta’ xhieda oħra;
8. Peress illi anke quddiem il-Qrati tagħna, skont l-artikolu 734(d)(iv) meta waħda mill-partijiet tkun beħsiebha ssejjaħlu bħala xhud, il-ġudikant għandu jastjeni jew jiġi rikużat;
9. Peress illi kif jista’ jiġi konstatat mir-recordings tas-seduti preċedenti, meta kienu qed isiru domandi mill-Membri tal-Oppożizzjoni lil xhud, l-istess Onor. Austin Gatt beda jintervjeni f’tentattiv li jipprova jwieġeb id-domandi hu stess u/jew meta x-xhud ikun qed iwieġeb jinterrompi billi jagħti l-punto di vista tiegħu;
10. Peress illi l-premess, juri b’mod ċar, illi jekk wieħed irid riċerka tal-verità sħiħa u trasparenza assoluta, il-Ministru Austin Gatt għandu hu stess jastjeni ruħu minn Membru ta’ dan il-Kumitat.
Għalhekk dan il-Kumitat għandu jirrisolvi illi jitlob lill-Ministru Austin Gatt illi jastjeni ruħu minn Membru tal-Kumitat dwar il-Kontijiet Pubbliċi solament għall-mertu ta’ din l-investigazzjoni; u 

Subordinatament, fil-każ tal-Onor. Austin Gatt ma jaċċettax li jastjeni, illi dan il-Kumitat jirrisolvi illi l-Onor. Austin Gatt jiġi rikużat milli joqgħod fuq dan il-Kumitat, solament għall-mertu ta’ din l-investigazzjoni u dan salv kull deċiżjoni oħra opportuna.”.

ONOR. AUSTIN GATT:  L-ewwel nett nieħu pjaċir ħafna li tant qed indejjaq lill-Oppożizzjoni li ma tridnix li nkun hawnhekk, it-tieni, ovvjament nirrispondi bil-miktub id-darba li ġejja.

THE CHAIRMAN:  Mela filwaqt li l-Onor. Gatt għandu kull dritt li jagħti r-risposta tiegħu, bħalma dejjem kienet il-konswetudni, allura nirriservaw ukoll l-opinjoni tagħna għal meta tingħata r-risposta mill-Onor. Gatt.

ONOR. EVARIST BARTOLO:  Mr Chairman, xtaqt nagħmel mistoqsija għall-kjarezza.  Hemm xi diskussjoni li trid issir fil-Kumitat Permanenti dwar ix-Xogħol tal-Kamra li se tiddetermina xi proċeduri se jintużaw f’dawn il-laqgħat li ġejjin?  Kif se nikkomunikaw dan mal-Kumitat Permanenti dwar ix-Xogħol tal-Kamra?

THE CHAIRMAN:  Issa nikkomunika dik il-mozzjoni formalment lill-Ispeaker u nitolbu sabiex mill-aktar fis jagħtina l-proċedura li rridu nimxu biha fir-rigward tax-xhieda.  

ONOR. EVARIST BARTOLO:  Jiġifieri dik il-proċedura se tiġi diskussa u deċiża fil-Kumitat Permanenti dwar ix-Xogħol tal-Kamra.  

THE CHAIRMAN:  Iva, u dan jiġi kkomunikat direttament lill-Ispeaker mis-Segretarja ta’ dan il-Kumitat.  

Mela l-Kumitat huwa aġġornat imma l-ewwel irridu nsibu data għal meta se naġġornaw.  Jiena nħeġġeġ lill-Membri sabiex jekk jistgħu jikkomunikaw mas-Sedja l-ġranet li għandhom available, għax naf li jkollhom l-impenji tagħhom, speċjalment il-Ministri, biex inkunu nistgħu nistradaw kif se nimxu ’l quddiem wara li l-Kumitat dwar ix-Xogħol tal-Kamra jagħtina linja gwida tal-proċeduri li rridu nadottaw.   Lili l-awditur qalli li se jkun imsiefer il-ġimgħa d-dieħla.  (Interruzzjonijiet)  

ONOR. AUSTIN GATT:  Jiena on the 21st February m’għandix problema.  Jekk tgħidli li normalment se nippruvaw nippjanaw għat-Tnejn minflok għall-Erbgħa ...

THE CHAIRMAN:  Jiena naħseb li se jkollna bżonn ta’ aktar minn seduta waħda biex neżawrixxu dik il-lista kollha.  

ONOR. AUSTIN GATT:  Jiena naħseb li l-aħjar ikun li nibdew fid-9:00 a.m. u nibqgħu sejrin sad-9:00 p.m.

THE CHAIRMAN:  Issa mbagħad naraw kif nistgħu nimxu dwarhom, anke x-xhieda li rridu ngħajtu.  

ONOR. AUSTIN GATT:  Għax-xhieda qed ngħidlek jien!

THE CHAIRMAN:  Imma ejjew nibdew għal din tar-risposta.  Forsi sa dakinhar ikollna wkoll il-proċeduri dwar kif għandna nimxu mbagħad inkunu nistgħu nitkellmu dwar kif se nipproċedu max-xhieda.

Mela l-Kumitat huwa aġġornat għal nhar it-Tnejn, 21 ta’ Frar, 2011 fis-7:00 p.m.

Fid-8:38 p.m. il-Kumitat aġġorna.  

PAGE  

